
რეზონანსი 
"ოცნება" მარგველაშვილს შეწყალების საქმეებზე სს გამოძიებით ემუქრება (რეზონანსი) 
ავტ.: ეკატერინე ბასილაია

სტატიაში ნათქვამია, რომ "ქართულმა ოცნებამ" პრეზიდენტის წინააღმდეგ ახალი ომი წამოიწყო. ამჯერად მმართველი პარტია გიორგი მარგველაშვილს კორუფციაში ადანაშაულებს და გაჩნდა ვარაუდი, რომ თუ "ოცნებას" დასჭირდება, დიდია ალბათობა, მიხეილ სააკაშვილის შემდეგ ახლა უკვე გიორგი მარგველაშვილიც გახდეს სს დევნის სამიზნე.

"ოცნებიდან" წამოსულ ამ ბრალდებას აბსურდულს და "თითიდან გამოწოვილ შავ პიარს" უწოდებენ თავად პრეზიდენტის ადმინისტრაციაში. უფრო მეტიც, ადმინისტრაციის უფროსი გიორგი აბაშიშვილი ამბობს იმასაც, რომ მომხრეა, შეწყალება-დაჯილდოების დეპარტამენტის მუშაობა შეისწავლონ, რადგან იქ ბევრი საინტერესო მასალაა, მათ შორის უმრავლესობის წევრებიდან წამოსულ თხოვნაზე, რაც ამა თუ იმ პატიმრის ლობირებას ეხებოდა.

უფლებადამცველები მიიჩნევენ, რომ "ოცნების" განცხადებები პროკურატურისადმი ირიბი დაკვეთაა, მარგველაშვილის "კორუფცია" შეისწავლოს, რაც მიუღებელია და ქვეყნისთვის საზიანო. 

იურისტი გელა ნიკოლაიშვილი მიიჩნევს, რომ ეს არის არაკორექტული პოლიტიკური განცხადებები და მათ სამართლებრივი საფუძველი არ გააჩნია. ნიკოლაიშვილის თქმით, ბრალდების უარგუმენტოდ გაჟღერება პარლამენტის თავმჯდომარის მხრიდან არასერიოზულია.

შეწყალების კომისიის წევრი ლია მუხაშავრია აცხადებს, რომ "სირცხვილია შეწყალების საკითხებში კორუფციაზე ხმას იღებენ "ქართული ოცნების" წარმომადგენლები, რომლებმაც კორუფცია დააბრუნეს ქვეყანაში".

მისი თქმით, თუ პროკურატურა მარგველაშვილის წინააღმდეგ გამოძიებას დაიწყებს, ეს სერიოზულად გამოუთხრის ძირს ქართულ სახელმწიფოს, რადგან პოლიტიკურად შეკვეთილი საქმე იქნება.

"პარლამენტის თავმჯდომარეს არ ეკადრება ის გამონათქვამები, რითაც სცადა, შეემკო მარგველაშვილი. ეს იყო თავდასხმა, მთავარი მოტივია ის, რომ წელს საპრეზიდენტო არჩევნებია და "ოცნებას" ძალიან ეშინია ამ არჩევნების წაგება, ამიტომ ყველაფერზე მიდის. ეს არის შეშინებულის რეაქცია. გამოძიების დაწყება პროკურატურას შეუძლია, მაგრამ როდესაც პარლამენტის თავმჯდომარე უკვეთავს მას გამოძიების დაწყებას, ასეთი გამოძიება რამდენად მიუკერძოებელი, ობიექტური და სამართლიანი იქნება, ამაზე საზოგადოება თავად იმსჯელებს," - ამბობს მუხაშავრია.

"კობახიძის ირგვლივ ყურებამდე არიან კორუფციაში ჩაფლულები, თუნდაც იგივე ზარდიაშვილი და მისი ოჯახი" (რეზონანსი) 
ავტ.: ეკატერინე ბასილაია
ინტერვიუ სოსო ცინცაძესთან 

სოსო ცინცაძე მიიჩნევს, რომ გიორგი მარგველაშვილის მხრიდან პარლამენტის დატოვება სწორი ნაბიჯი იყო, რადგან საპარლამენტო უმრავლესობა მას ლაპარაკის საშუალებას არ აძლევდა - „რა უნდა ექნა, ზოგიერთი პოლიტიკოსივით დედის გინება დაეწყო?!“, - კითხულობს, ცინცაძე, რომლის აზრითაც, უმრავლესობის დეპუტატებს პრეზიდენტისთვის ინკვიზიციის მოწყობა და ამით ბიძინა ივანიშვილისთვის საკუთარი დამოკიდებულებების ჩვენება სურდათ, რაც მხოლოდ „ქართული ოცნების“ მხარდამჭერებისთვის, მოსახლეობის მარგინალი ნაწილისთვისა მისაღები - „უმრავლესობის ბრალდებები ძირითადად ეხებოდა პრეზიდენტი სასახლეში რატომ შევიდა და რატომ შეიწყალა ამდენი ადამიანი. რომელი კანონი უკრძალავდა პრეზიდენტს ან ერთს ან მეორეს? ეს ბრალდებები თავიდანვე პოლიტიკური დემაგოგია იყო. ერთი უფლება დაუტოვეს, შეწყალების უფლება და აქაც კრიჭაში უდგანან, უნდათ, რომ ზარდიაშვილებმა და ვოლსკებმა მიუთითონ, ვინ შეიწყალოს და ვინ - არა“, - დასძენს რესპონდენტი. 
სოსო ცინცაძე ამორალურს უწოდებს ირაკლი კობახიძის გაჟღერებულ ბრალდებებს გიორგი მარგველაშვილის კორუფციონერობასთან დაკავშირებით. ცინცაძის თქმით, კობახიძეს საკუთარ გუნდში ჰყავს კორუფციონერები, ზარდიაშვილისა და მისი ოჯახის ჩათვლით და მარგველაშვილის მისამართით გაჟღერებულ ბრალდებებზე პროკურატურა სისხლის სამართლის საქმეს ვერ წამოიწყებს, რადგან „პროკურატურაში სულ ასეთი გიჟები არ სხედან“. 
სოსო ცინცაძე: „ეს არის მცდელობა, თუ მარგველაშვილი ფიქრობს საპრეზიდენტოდ საკუთარი კანდიდატურის დაყენებას, როგორმე წინასწარ ფონი შეუქმნან, რომ ამომრჩევლების მარგინალურმა ნაწილმა გაიხსენოს, ე, ბიჭო, ეს ხომ მექრთამეც არის. დღეს იგი თავისი კანდიდატურის დაყენებაზე ივანიშვილის ნაბიჯს ელოდება, გამორიცხულია, ივანიშვილის გადაწყვეტილებას არ დაასწრებს. თუ ივანიშვილი დააყენებს კანდიდატურას, მარგველაშვილი უარს იტყვის, ხოლო თუ "ოცნებამ" კანდიდატად ზარდიაშვილი, ქანთარია, ვოლსკი ან ასეთი რიგითი "მეოცნებე" წამოაყენა, მარგველაშვილს ის ხელში შემოეხარჯება, შანსი ეძლევა. ისეთი გაყალბება, რაც 2016 წელს მოხდა, სომხეთის მოვლენების ფონზე ცოტა გაძნელდება. ამიტომ მარგველაშვილს არსად არ ეჩქარება. ის ცნობადი სახეა და დიდი კამპანია არ დასჭირდება.“

სოსო ცისკარიშვილი: ივანიშვილი მაღარიჩს გადაიხდის, რადგან 5 წლის წინანდელი ბოღმა მთლიანად ამოიღო (რეზონანსი) 

ავტ.: ნინო ქეთელაური

ინტერვიუ სოსო ცისკარიშვილთან 

სოსო ცისკარიშვილი პრეზიდენტის საპარლამენტო ანგარიშს დადებითად აფასებს და ფიქრობს, რომ მოხსნება ქვეყნისთვის მნიშვნელოვან ყველა საკითხს მოიცავდა - „მის გამონათქვამებს ვერ შეეწინააღმდეგებოდა ვერავინ, რადგან ეს იყო არა მხოლოდ კრიტიკა ქვეყანაში არსებული რეალობისა, არამედ ძალიან მკაფიოდ ნათქვამი სხვადასხვა საკითხზე განვლილი წლების განმავლობაში“. 
რაც შეეხება საპარლამენტო უმრავლესობის წარმომადგენლების განცხადებებს, სოსო ცისკარიშვილი ფიქრობს, რომ პარლამენტის თავმჯდომარე და დეპუტატები წინასწარ იყვნენ მომზადებული გიორგი მარგველაშვილზე შეტევის განსახორციელებლად - „მათ, როგორც ჩანს, ტერმინი - ქვეყნის პრეზიდენტი არ აქვთ გაცნობიერებული, რადგან ისინი უკვე კოლექტიურად არიან დაგეშილები მარგველაშვილზე. მხოლოდ შიგადაშიგ ახსენდებათ, რომ ის ქვეყნის პრეზიდენტია და კიდევ უფრო ხალისიანად ცდილობენ, აამონ საკუთარ მამა-მარჩენალს, რომელიც დროულად გამოჩნდა ასპარეზზე და იგი ალბათ მაღარიჩს გადაიხდის, რადგან 5 წლის წინანდელი ბოღმა მთლიანად ამოიღო მარგველაშვილის გამოსვლის ისეთი უბადრუკი შეფასებით, როგორიც მოვისმინეთ პარლამენტის თავმჯდომარისა და სხვა "მეოცნებეთა" მხრიდან“, - აღნიშნავს ცისკარიშვილი. 
რესპონდენტი „ქართულ ოცნებაში“ მიმდინარე პროცესებსაც განიხილავს და ფიქრობს, რომ პოლიტსაბჭოში მოხვდნენ ის ადამიანები, რომლებიც გიორგი მარგველაშვილის სალანძღავ სიტყვებს არ იშურებდნენ. რაც შეეხება ბიძინა ივანიშვილის პრეზიდენტად ან პრემიერად მოსვლას, ცისკარიშვილის განცხადებით, ექსპრემიერი თანამდებობისთვის საკუთარ ენერგიასა და ჯანმრთელობას არ გაწირავს, რადგან მას რომელიმე სკამის დაკავების გარეშეც შეუძლია ის აკეთოს, რაც თავად სურს. 
„რა შეიძლება მოხდეს, ეს წინასწარმეტყველების საქმეა, რადგან არავინ იცის, რა ხასიათზე გაიღვიძებს ბატონი ბიძინა ივანიშვილი, რას მოიფიქრებს ახალს, მარცხენა ფეხით ადგება თუ მარჯვენათი. მას ბევრად მეტი ინფორმაცია აქვს, მის მიერ შერჩეული პირები რითი არიან დაკავებულები. თუმცა მთლად უშეცდომო ვერავინ იქნება, მათ შორის ბატონი ბიძინაც. ალბათ ისევ გაახსენდება გამონათქვამი, სადაც არა სჯობს, გაცლა სჯობსო და შესაძლოა, მეორე ტაიმ-აუტი აიღოს პოლიტიკური სივრციდან“, - აცხადებს ცისკარიშვილი. 

პროდუქციის გაიაფება მოსალოდნელი არ არის  - რა მოიტანა მოკლევადიანმა დეფლაციამ? (რეზონანსი) 

ავტ.: ნათია ლომიძე
სტატიაში ნათქვამია, რომ ოფიციალური სტატისტიკის თანახმად,  ქვეყანაში ფასები მცირდება და პროდუქცია იაფდება თუმცა, რეალურად, არავითარი ამის მსგავსი სამომხმარებლო ბაზარს არ ეტყობა. როგორც სპეციალისტები განმარტავენ, დეფლაციური პროცესი დიდხანს არ გასტანს. ეროვნული ვალუტა იმდენად მერყევია, რომ საკუთარი პროდუქციის გაიაფებას ვერც იმპორტიორები რისკავენ და ვერც ადგილობრივი მწარმოებლები.

ქვეყანაში დეფლაციის არსებობას, მით უმეტეს მარტ-აპრილში, გამორიცხავს „ახალგაზრდა ფინანსისტთა და ბიზნესმენთა ასოციაციის“ ანალიტიკოსი ანდრია გვიდიანი. როგორც მან "რეზონანსს" უთხრა, შეიძლება მოკლე დროში გარკვეული პროდუქტის ფასი გაიზარდა ან შემცირდა, მაგრამ ეს ვერ იქნება მთელი წლის ორიენტირი, რადგან ვითარება სეზონურად ძალიან ბევრი კუთხით იცვლება.

საქართველოს ყველა მოქალაქეს 1000 ლარის ვალი აწევს (რეზონანსი) 

ავტ.: მარი ჩიტაია

გამოცემის ცნობით, მოსახლეობის შემოსავალსა და ხარჯს შორის კატასტროფული დისბალანსია, რაც სესხებზე დამოკიდებულებას ზრდის. სამომხმარებლო და კომერციული ვალი ერთ ოჯახზე, საშუალოდ, 1600 ლარია, თითოეულ მოქალაქეს კი დაახლოებით 1000 ლარის ვალი აწევს.

სპეციალისტების შეფასებით, დაახლოებით 48 დღის შემოსავალი სჭირდება, საშუალოდ, ერთ შინამეურნეობას, რომ წლის განმავლობაში აღებული სესხებისა და კრედიტების მომსახურება გასწიოს. ფაქტობრივად, 2 თვემდე შეუსვენებელი მუშაობა სჭირდება ოჯახის ყველა წევრს იმისათვის, რომ ადრე აღებული სესხი გაისტუმროს. ეს თანაფარდობა წლიდან წლამდე იზრდება. ასეთ ფონზე კი არ არის გასაკვირი, რომ ჭარბვალიანობის მაჩვენებლით მსოფლიოში მეორე ადგილზე ვართ.
ანალიტიკოსები ფიქრობენ, რომ სებ-ის ახალი რეგულაციები, რომელიც გადახდისუნარიანობის არქონის შემთხვევაში სესხის გაცემას კრძალავს, ეფექტიანი ვერ იქნება, რადგან მოსახლეობას ფულის სესხების გარდა სხვა გამოსავალი არ აქვს. 
მთავრობა ქალაქებში ჰაერის დაბინძურებას არ აღიარებს (რეზონანსი) 

ავტ.: თამუნა მუკბანიანი

გამოცემის ცნობით, გარემოს ეროვნულმა სააგენტომ წარმოადგინა კვლევა, რომლის მიხედვითაც, საქართველოში ჰაერის დასაშვებზე მაღალი ან ძალიან მაღალი დაბინძურების მაჩვენებელი არსად შეინიშნება. გაზომვა ჩატარდა საქართველოს 25 რეგიონში და თბილისის 25 წერტილში. გამოქვეყნებულ შედეგებს არ ენდობიან სფეროს სპეციალისტები. ისინი გაზომვის დროს არსებულ ხარვეზებსა და უზუსტობაზე პირდაპირ მიუთითებენ.

აკადემიკოსი სიმონ ბარამიძე ამბობს, რომ ჰაერის დაბინძურების მაჩვენებლის გაზომვა არ ხდება სწორად. დაბინძურების მაჩვენებელი ძალიან მაღალია და თითოეულ ქალაქს უნდა ჰქონდეს არა მხოლოდ გენგემა, არამედ ქალაქის განვითარების სტრატეგიაც, სადაც მკაცრად იქნება გაწერილი სტანდარტები ეკოლოგიის კუთხით. მისი თქმით, ადრე ქალაქში ჰაერის დაბინძურების დონე 3 მეტრამდე იყო ახლა კი ეს მაჩვენებელი 10 მეტრამდე გაიზარდა. 

რა გზებით ხვდება ნარკოტიკები კლუბებში (რეზონანსი) 
ავტ.: დავით გოლეთიანი

სტატიაში ნათქვამია, რომ კლუბებში ნარკოტიკის შეტანას ჩვეულებრივი ვიზიტორები ვერ ახერხებენ და ის ადმინისტრაციასთან შეკრულ ადამიანებს შეაქვთ. 

გამოცემის ცნობით, კლუბში შესვლა არასრულწლოვნებისთვისაც მარტივია ნარკოტიკის შეძენა კი შიგნით ყველა ასაკისა თუ კატეგორიის ადამიანს შეუძლია.
ახალი თაობა 
თორნიკე შარაშენიძე: „ოცნება“ და სააკაშვილი ამომრჩევლის ნერვებზე თამაშობენ (ახალი თაობა) 

ავტ.: ნონა ცაბაძე 

ინტერვიუ თორნიკე შარაშენიძესთან

თორნიკე შარაშენიძე „ახალ თაობასთან“ ინტერვიუში მოახლოებულ საპრეზიდენტო არჩევნებზე საუბრობს და ამბობს, რომ „ქართული ოცნება“ და მიხეილ სააკაშვილი ამომრჩევლის ნერვებზე თამაშობენ. მისი თქმით, ორივე მხარე ლაპარაკობს ექსპრეზიდენტის საქართველოში დაბრუნებაზე, რადგან „ოცნება“ სწორედ „ბუას“ შექმნით იღებს ხმებს, მიხეილ სააკაშვილი კი დაბრუნების დაანონსებით ინარჩუნებს მთავარი ოპოზიციური ძალის ლიდერის სტატუსს, რაც ამ ეტაპზე მისთვის ხელსაყრელია. 

შარაშენიძე ფიქრობს, რომ საპრეზიდენტო არჩევნების მოგების დიდი შანსი აქვს „ქართულ ოცნებას“, თუმცა, ყველაფერი იმაზეა დამოკიდებული, რამდენად სუსტი კანდიდატი ეყოლება სახელისუფლებო გუნდს და ვის დაასახელებს ოპოზიცია. შარაშენიძის ინფორმაციით, ოპოზიცია გრიგოლ ვაშაძის კანდიდატურას განიხილავს, რომელთან დებატიც ნებისმიერ ძლიერ პოლიტიკოსს გაუჭირდება. 

რაც შეეხება „ქართული ოცნების“ საპრეზიდენტო კანდიდატს, თორნიკე შარაშენიძე ვარაუდობს, რომ ის გიორგი კვირიკაშვილი არ იქნება, თუმცა, რთული სათქმელია იყრის თუ არა კენჭს თავად ბიძინა ივანიშვილი, რადგან სახელისუფლებო გუნდის რეიტინგი დაცემულია და თუკი ექსპრემიერი პირველივე ტურში ვერ გაიმარჯვებს, ეს მის იმიჯს სერიოზულად დააზარალებს. –„აშკარაა, რომ კვირიკაშვილი საპრეზიდენტო კანდიდატი არ იქნება. პრინციპში, კვირიკაშვილი ძლიერი და კანონზომიერი კანდიდატი იქნებოდა. უკვე გავიგეთ, რომ ბიძინა ივანიშვილმა დათო მაღრაძეს შესთავაზა კანდიდატობა და კიდევ რამდენიმეს, თუმცა, მათ უარი თქვს. შესაბამისად, უნდა ვივარაუდოთ, რომ „ოცნებას“ არ ეყოლება ძლიერი და სერიოზული კანდიდატურა. უკვე აშკარაა, რომ მათი კანდიდატი პოლიტიკოსი არ იქნება“, - აცხადებს შარაშენიძე. 

პოლიტოლოგი გიორგი მარგველაშვილის არჩევნებში მონაწილეობის საკითხსაც განიხილავს. მისი აზრით, მარგველაშვილი მხოლოდ „თავისუფალი დემოკრატებისა“ და „რესპუბლიკელების“ კანდიდატად მოიაზრება, რომელთაც პრეზიდენტზე დაბალი რეიტინგი აქვთ. 

„კობახიძეს, თალაკვაძესა და მდინარაძეს ივანიშვილი აღარ ენდობა“  - გია ხუხაშვილი: პოლიტსაბჭოში დატოვა ის ხალხი, რომლისგანაც ყოფილი პრემიერი სიურპრიზებს ელოდა“ (ახალი თაობა) 
ავტ.: შორენა მარსაგიშვილი 

ინტერვიუ გია ხუხაშვილთან 

ინტერვიუს შესავალში ჟურნალისტი წერს, რომ „ქართული ოცნების“ ახალგაზრდულმა ფრთამ პარლამენტში მისულ გიორგი მარგველაშვილს განსაკუთრებული შემართებით შეუტია, რამაც საზოგადოების გაოცება გამოიწვია. გია ხუხაშვილი მიიჩნევს, რომ ისინი ამ ქმედებით პრემიერს ეპრანჭებიან.
ხუხაშვილი დეპუტატებს საბავშვო ბაღის აღსაზრდელებს ადარებს, რომლებიც მასწავლებლის თავის მოსაწონრად აქტიურობენ. რესპონდენტის აზრით, ბიძინა ივანიშვილს დეპუტატების საქციელი, შესაძლოა, ესიამოვნოს, როგორც ერთგულების დადასტურება, თუმცა, არ მოეწონება.  – „ვიღაცას რაღაც რომ სიამოვნებს, ეს იმას არ ნიშნავს, რომ ამის გამო მსიამოვნებელს პატივს სცემს“, - დასძენს ხუხაშვილი. 
გია ხუხაშვილი ე.წ. „ახალგაზრდული ფრთის“ პოლიტსაბჭოში დატოვებას ამ გუნდის გაძლიერებად არ აფასებს და ფიქრობს, რომ ბიძინა ივანიშვილმა ეს ადამიანები საბჭოში გაკონტროლების მიზნით დატოვა, რადგან მათ აღარ ენდობა, სხვა დეპუტატებთან კი კონტროლის საჭიროება არ არსებობს. 
რესპონდენტი გიორგი მარგველაშვილისთვის ტელედებატების შეთავაზების საკითხსაც განიხილავს და ამ წინადადებას აბსურდს უწოდებს. მისი განმარტებით, ინსტიტუტებს შორის დებატების გამართვა სიბრიყვეა. 
შოთა მალაშხია: წესით, მარგველაშვილმა პრეზიდენტად კენჭისყრა ვეღარ უნდა გაბედოს - „ივანიშვილს საკუთარი თავი და ქონება აქვს გადასარჩენი“ (ახალი თაობა) 
ავტ.: მარიამ მჭედლიშვილი 

ინტერვიუ შოთა მალაშხიასთან 

შოთა მალაშხია აცხადებს, რომ გიორგი მარგველაშვილმა პრეზიდენტად კენჭისყრა ვეღარ უნდა გაბედოს, რადგან მას პოლიტიკური ლიდერის თვისებები არ გააჩნია. მალაშხიას განცხადებით, პრეზიდენტის ყოველწლიური ანგარიში ზედაპირულია და არსად იყო ნახსენები კრიმინალთან ან რუსულ პროპაგანდასთან ბრძოლა თუ სხვა მნიშვნელოვანი საკითხები. პოლიტიკოსის აზრით, გიორგი მარგველაშვილი პარლამენტში მისასვლელად ფსიქოლოგიურადაც მოუმზადებელი იყო და მას ანგარიშის წადგენისას ნერვებმა უმტყუნა. 
შოთა მალაშხია „ახალ თაობასთან“ ინტერვიუში საპრეზიდენტო არჩევნებსა და ბიძინა ივანიშვილის პოლიტიკაში დაბრუნებაზე საუბრობს. იგი ადასტურებს, რომ ოპოზიცია, მიხეილ სააკაშვილთან ერთად ერთიანი საპრეზიდენტო კანდიდატის წარდგენასა და პრაიმერის ჩატარებაზე მსჯელობს. რაც შეეხება ბიძინა ივანიშვილს, მალაშხიას მტკიცებით, ექსპრემიერს, როგორც პუტინის გარემოცვის წევრს საკუთარი სიცოცხლე და ქონება აქვს გადასარჩენი.  – „ივანიშვილს ფიზიკურად განადგურების საფრთხე უდგას. პუტინმა, შეიძლება მოწმეები და დავალებების შემსრულებლები თავიდან მოიშოროს. ცნობილია როგორ მეთოდებს იყენებს კგბ-ს მაიორი პუტინი - პოლონიუმით მოწამვლა, ქიმიური თავდასხმა და სხვა“, - აცხადებს მალაშხია და დასძენს, რომ მალე დეტალურად გამოაშკარავდება თუ როგორ ერევა ვლადიმერ პუტინი სხვა ქვეყნების შიდა პოლიტიკაში. 
„მარგველაშვილი მაღალი კლასის პოლიტიკოსია და შესაბამისად იქცევა“  (ახალი თაობა) 

ავტ.: ნათია ხურცილავა 
ინტერვიუ სოსო ცინცაძესთან 

სოსო ცინცაძე მიიჩნევს, რომ საპარლამენტო ანგარიშის დროს პრეზიდენტი უმრავლესობაზე უფრო დამაჯერებლად გამოიყურებოდა, რადგან მას ძირითადი ბრალდება წაუყენეს - შეწყალება და ავლაბრის რეზიდენციაში შესვლა და არც ერთი მათგანი არ ეხებოდა კონსტიტუციის დარღვევას. ცინცაძის თქმით, როდესაც ას ოცი კაცი ერთს უტევს, ნეგატიური შთაბეჭდილება იქმნება, თუმცა ამ შემთხვევაში ყველაზე მნიშვნელოვანი ისაა, რომ საპარლამენტო დებატები მოსახლეობის ყოველდღიურობაზე გავლენას ვერ ახდენს. რესპონდენტის განმარტებით, პრეზიდენტის საპარლამენტო ანგარიშის დღე მორიგი სანახაობა იყო და ამით მოსახლეობას მხოლოდ ნიჰილიზმი გაუმყარდა, რადგან ადამიანებმა იციან, რომ ეს გამოსვლა მათ ეკონომიკურ მდგომარეობასა თუ ყოველდღიურ ყოფას ვერ გააუმჯობესებს. 
კითხვაზე - იყრის თუ არა კენჭს გიორგი მარგველაშვილი მეორე ვადით, სოსო ცინცაძე პასუხობს, რომ პრეზიდენტს ეს გადაწყვეტილება ჯერ მიღებული არ აქვს, ის ივანიშვილის ნაბიჯს ელოდება და თუკი ექსპრემიერი არჩევნებში მონაწილეობას არ მიიღებს, ამის შემდეგ ცდის მარგველაშვილი ბედს. ცინცაძე აქვე ხაზს უსვამს, რომ გიორგი მარგველაშვილი სწორ ტაქტიკურ სვლებს აკეთებს და არასდროს აკრიტიკებს კონკრეტულ პირებს, რადგან მაღალი კლასის პოლიტიკოსია. 
დავით ლილუაშვილი: პრეზიდენტს ნერვებმა უმტყუნა (ახალი თაობა)

ავტ.: გულიკო ბალაძე 
ინტერვიუ უფლებადამცველ დავით ლილუაშვილთან 

დავით ლილუაშვილი პრეზიდენტის საპარლამენტო მოხსენებას სუსტსა და ზედაპირულს უწოდებს და აცხადებს, რომ გიორგი მარგველაშვილს, ფაქტობრივად, არც ერთ საკითხზე არ უსაუბრია სიღრმისეულად და თუკი მიღწევებზე იყო ლაპარაკი, მხოლოდ თავის წვლილზე ამახვილებდა ყურადღებას. ლილუაშვილი მიიჩნევს, რომ პრეზიდენტს, პარლამენტში გამოსვლისას, ნერვებმა უმტყუნა და ამიტომაც დაარღვია მან რეგლამენტი, რაც მის არაპროფესიონალიზმზე მიანიშნებს. – „გაწონასწორებული და სახელმწიფოებრივად მოაზროვნე პოლიტიკოსები ისე არ იქცევიან, როგორც მარგველაშვილი მოიქცა“, - დასძენს ლილუაშვილი. 
„ედლაინი“: ჩვენმა კომპანიამ ტენდერი კონკურენტულ გარემოში მოიგო (ახალი თაობა) 
კომპანია „ედლაინი“ ნიკა მელიას ბრალდებებს პასუხობს, რომელიც აცხადებს, რომ აღნიშნული შ.პ.ს. დიმიტრი ქუმსიშვილის ცოლის ბიძაშვილს ეკუთვნის და მან ტენდერი კორუფციული, ნეპოტისტური ნიშნით მოიგო. „ედლაინის“ წარმომადგენლის განმარტებით, მათი კომპანია უკვე ოც წელზე მეტია საქმიანობს, ტენდერი კი კონკურენტულ გარემოში ჩატარდა და გაიმარჯვა „ედლაინმა“, რადგან მან ყველაზე დაბალი ფასი დააფიქსირა. 
ხორავას საქმის გამოძიების დეტალებით სახალხო დამცველი დაინტერესდა (ახალი თაობა) 

ავტ.: შორენა მარსაგიშვილი 

ინტერვიუ ზაზა სარალიძესთან 

ხორავას ქუჩაზე მომხდარი ტრაგედიისას გარდაცვლილი დავით სარალიძის მამა სახალხო დამცველის წარმომადგენელთან შეხვედრის დეტალებზე საუბრობს. სარალიძის თქმით, მისასალმებელია, რომ ომბუდსმენის აპარატი ჩაერთო გამოძიებაში. ზაზა სარალიძე ინტერვიუში ზვიად კუპრავას დაკავებაზეც ამახვილებს ყურადღებას. მისი განცხადებით, კუპრავა აბსურდული ბრალდებით დააკავეს, რადგან მან ხორავას ქუჩაზე მომხდარი შემთხვევის ბევრი დეტალი იცის, რომლის გასაჯაროებაც ცალკეულ პირებს არ აწყობთ. 
რესპონდენტი ამბობს, რომ უახლოეს მომავალში მისი შვილის კლასელები საპროტესტო აქციებს გამართავენ და საზოგადოების პროტესტი გაგრძელდე.

